22 APRIL 2007

DERDe Sondag in Paastyd

liturgiese voorstel

MISERICORDIAS DOMINI (“Die troue liefde van die Here”)

Fokusteks:


Openbaring 5:11-14

Ander tekste:


Handelinge 9:1-6 (7-20); Psalm 30; Johannes 21:1-19

Inleiding

Die liturgie van hierdie Sondag bou op die tema van die vorige. Daar is die ervaring van “pasgeborenes” herleef. Nou vier ons die troue liefde van God gedagtig daaraan dat Hy soos ’n vader en ’n moeder ons beskermer teen geweld is. So juig Psalm 33. (Vir die gebruik van die tematekste, sien die Inleiding by die Basisliturgie vir Paastyd.) Psalm 30 verwoord weer die blydskap dat God ons lot ten tye van lyding verander. Die fokusteks betrek ons by die ganse heelal se lof aan God en aan die Lam, die een wat geslag is, die held van sagmoedigheid en opoffering, die anti-geweldenaar. In aansluiting daarby vertel Handelinge 9 hoe Paulus, deur sy ontmoeting met die opgestane Jesus, van ’n geweldenaar in ’n apostel van liefde verander het. Johannes 21, wat die opstandingsverhaal klaar vertel, kan gelees word in die lig daarvan dat volgelinge van Jesus nie tou opgooi nie. In sy liefde aanvaar hulle die opdrag om sy kudde in hierdie gevaarlike wêreld enduit te bly versorg. So word die tema vir die volgende Sondag, die Goeie Herder, reeds aangevoor.

Diensorde

GOD VERSAMEL ONS VOOR HOM

Paaskers

Die Christuskers (Paaskers) word aangesteek. Blomme kan ingebring word om die feestelikheid van die Paastyd te beklemtoon.

Paasroep

Voorganger: 
Die Here het opgestaan.

Gemeente:
Die Here het waarlik opgestaan.

Lied vir hierdie seisoen

Lied 425:1, 4  “Kyk die Heer het opgestaan”; NSG 118 “Halleluja, Loof die Heer”
Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, ﻿en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 

Gemeente:
Genade en vrede ook vir jou.
Voorganger:
Uit liefde vir ons het Hy ons deur sy bloed van ons sondes verlos ﻿en ons sy koninkryk gemaak, priesters vir God sy Vader. 

Gemeente:
Aan Hom behoort die heerlikheid en die krag tot in alle ewigheid  (uit: Op 1:4c-6).

Gebed

Here van die lewe,

U het U tot die dood toe aan die mensdom verbind.

U het die graf oorwin.

Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,
het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe en opstanding.

Want alle eer kom U toe,

Nou, en tot in ewigheid. Amen.
Temateks

Lees Psalm 33:5-6  “Die hele wêreld is vol van die Here se troue liefde”.
Sang

Lied 33:1, 2 (Ps 33) “Aan God al die eer!”; NSG 9 (een of meer Paasliedere)
diens van die water

Doopherinnering

(Die voorganger hanteer die doopherinnering terwyl hy/sy langs die doopvont staan.)

Here,

met Paasfees kon ons die koms van die nuwe lewe weer vier.

Deur ons doop het U bevestig dat ons aan U lewe deel het.

Mag die water van die doop steeds die ou lewe in ons uitwis.

Was  al ons vuilheid af.

Laat liefde groei waar daar nog haat is,

vergifnis waar bitterheid heers,

omhelsing waar verwydering gekom het,

vertroue in die plek van agterdog,

vrede in die plek van geweld.

Mag die nuwe lewe tussen ons en in ons groei.

Mag ons, soos Paulus, U sien:

die Here wat alles nuut en anders maak.

Eerste Skriflesing 

Handelinge 9:1-6 (word gelees om aan te toon hoe die Here ’n mens se lewe kan verander).
Sang 

Lied 510 “Genade onbeskryflik groot”; NSG 241 “Amazing grace” 

Tweede Skriflesing

Psalm 30 (gelees as danksegging)

DIENS VAN DIE WOORD

Gebed by die opening van die Woord

Lied 256:1  “Laat klink die boodskap nog ’n keer”; NSG 336:3 “O, skryf diep in ons harte”, met of sonder ’n vrye gebed

Skriflesing uit Evangelie

Johannes 21:1-19

Antwoord

Sing Lied 222 “Loof die Here God” 

Skriflesing met die oog op prediking

Openbaring 5:11-14

Preek en kindertyd

Antwoord

Eie lied/gebed/verbintenis

DIENS VAN DIE TAFEL

Nagmaalviering en nagmaalherinnering

Lees die gedeeltes uit die formulier wat oor die vreugde en dankbaarheid handel. 

Danksegging en voorbidding

Wonderlike God en Vader van ons Here Jesus Christus,

uit genade het U,

deur die opstanding van Jesus Christus uit die dood,

ons die nuwe lewe geskenk.

Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,

het U ons uit die water van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond,
tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel

in Wie en deur Wie ons bid. Amen (Paasgebed uit: The New Handbook of the Christian Year” 1986).
UITSENDING

Wet

Lees die wil van die Here vir ons lewe voor uit Openbaring 2:9-11.

Sing

Lied 175 “Majesteit”; NSG 169 “Sy Naam is wonderbaar”

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger :
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Gemeente sing  “Halleluja” (Lied  189, 204, 206, 218, 228).
PREEKSTUDIE – OPENBARING 5:11-14

Teks

Dié perikoop het ek in die Preekstudie-bundel van 1998 ook hanteer. Ek sluit daarby aan, maar brei dit ook uit en maak nuwe voorstelle met die oog op die prediking.

1.  Na die briewe aan die sewe gemeentes in Klein-Asië (hfst 2-3) vind ons in Openbaring 4 Johannes se weergawe van die eerste groot hemelse visioen (4:1-11:19). Openbaring 4 en 5 is `n hegte eenheid en vorm saam die sentrale gedeelte van die boek. Dit is een magtige visioen van God op sy hemelse troon, van waar Hy sy skepping regeer en sy kerk bewaar deur die oorwinnende werk van die Lam. Die visioen speel af in die hemelse tempel, wat terselfdertyd die koninklike reg- en troonsaal is. In hoofstuk 4 lees ons van die aktiwiteite van die hemelse gemeenskap wat besig is met aanbidding en waar God op die troon die primêre fokus is. In hoofstuk 5 verskuif die skrywer die fokus na die Lam wat alleen waardig is om die boekrol oop te maak. Die aandag verskuif dus van die hemel in aanbidding na die hemel in aksie en hierdie fokusverskuiwing eindig aan die einde van hoofstuk 6.

2.  Dit is duidelik dat ons in hoofstuk 5 met dramatiese apokaliptiese materiaal met ryke simboliek te make het, wat nie so maklik is om te verklaar nie. Die koningskap van God (troon), Christus se verlossingsdood (die Lam wat waardig is om die boekrol oop te maak) en die ontvouing van God se wil in verhouding tot die kosmiese gebeure (die boekrol met God se wil) vorm die hoofmomente van hierdie hoofstuk. Hierdie dramatiese toneel word by wyse van `n aantal parataktiese sinne (“toe . . . toe . . .”) vertel. Die hoofmomente in die verhaal word telkens ingelei met die frase “het ek gesien . . .” (vgl 5:1, 2, 6, 11). Dit beteken dat ons perikoop (11-15) `n afsonderlike deel vorm van die vertelling van die visioen. Selfs hierdie gedeelte kan in die volgende onderafdelings ingedeel word:

2.1  Die stemme van die miljoene der miljoene engele wat `n doksologie uiter aan die Lam (11-12);

2.2  Die ganse skepping wat God en Christus prys (13);

2.3  Die reaksie van die vier lewende wesens en die ouderlinge wat die afsluiting van die aanbidding aandui (14).

3.  Oor verskillende belangrike beelde en uitdrukkinge moet iets meer gesê word:

· Die “lewende wesens” (11) se besonderhede word in hoofstuk 4:6-8 gegee. Daar bestaan verskillende verklaringsmoontlikhede. Die drie wat die meeste voorkom, is: (1) dat hulle God self verteenwoordig, want hulle beeld sy eienskappe uit; (2) dat hulle `n klas engele is; (3) dat hulle die hele lewende skepping simboliseer.  Laasgenoemde opvatting lyk die waarskynlikste.

· Die “ouderlinge” (11) se mees aanvaarde verklaring is dat hulle simbolies is van die ware kerk van alle tye en uit alle nasies.

· Die “groot menigte engele” (11) herinner aan dieselfde uitdrukking as in Daniël 7:10 en dui op die lof wat die Lam waardig is. Die woorde van lof (doksologie) is soos `n eggo regdeur die boek en begin reeds in hoofstuk 1:5-6 (vgl 5:9-10; 5:12). Die engele se lofliedere herinner aan die onoortreflike betekenis van die verlossingsdood en opstanding van Jesus Christus, sonder om `n meganiese verduideliking te gee van die manier waarop verlossing werksaam is. Dit is hier reeds duidelik dat die teks nie dui in die rigting van `n didaktiese preek nie. Die lofprysing is suiwer belydenis en nie die uiteensetting van historiese oorsaak-gevolg-skemas nie.

· Die “Lam wat waardig” is, is die titel wat die meeste in Openbaring vir Jesus Christus gebruik word. Die betekenis van hierdie titel is soortgelyk aan die betekenis daarvan in ander boeke van die Nuwe Testament (bv Joh 1:29). Die titel “Lam” dui op die Paaslam wie se bloed aan die deurkosyne gesmeer moes word as aanduiding van die kinders van Israel wat deur God uit die slawerny van Egipte bevry is. Die bloed van die Lam het versoening bewerk vir die sonde van Israel. 

4.  Doksologiese taal is dié kenmerk van hierdie perikoop. Behalwe die gebruik van die doksologiese titel “Lam” en die sewe verklarings wat daarmee verband hou (12), word die lofbetuiging op stygende wyse in vers 13 voortgesit wanneer die lof aan Christus verby die grense van die hemel beweeg en die hele skepping insluit. Die lofprysing word in vers 14 op `n hoogtepunt afgesluit, met die liturgiese konklusie “Amen”.

 5.  Binne die konteks van Paastyd nooi hierdie teks ons uit om in die viering van die dood en opstanding van Jesus Christus te deel. Ons word vertel dat die hemel self as ’t ware die presedent skep vir ons aanbidding. Op `n subtiele manier informeer hierdie dramatiese toneel ons dat ons in die dood en opstanding van Christus die persoon, krag en heerlikheid van God self sien. Dit is nie sonder betekenis nie dat vers 14 afsluit met die liturgiese konklusie “Amen” (laat dit so wees), terwyl die ouderlinge in knielende houding besig is om God te aanbid.

Konteks

In Woord teen die Lig VI gee Du Preez sewe predikers se skemas van hoe hulle oor die teks gepreek het. In dié sketse is dit telkens duidelik dat Openbaring 5 in geheel as teks in die prediking gebruik word. In al dié preke val die klem baie sterk op Hom wat waardig is om die boek oop te maak en so die sin van God se plan en die geskiedenis van die wêreld met ons te deel.

'n Interessante perspektief wat Rowland bespreek, is dié van René Girard en hou verband met sy siening van die impak wat die evangelie op die menslike kultuur het. Volgens Girard het die menslike kultuur sy oorsprong in die basiese begeerte om na te boots (mimesis). Dit lei dikwels tot 'n konflik van begeertes, wat dan weer lei tot moord, of om iemand die sondebok te maak. Gebeure soos dié word onthou en oorvertel en dan gebeur dit dat die aanvanklike probleem wat tot die moord gelei het, verkeerdelik aan die slagoffer of sondebok toegeskryf word. Mites ontstaan dan wat die moordverhaal oorvertel vanuit die perspektief van die slagoffers. Saam met hierdie mites ontwikkel offerpraktyke of rites as uitlaatklep vir die eintlike geweld wat deur die mimetiese begeerte gewek is.

In die evangelies vind ons die verhaal van 'n slagoffer en 'n moord. Maar dié verhaal word vertel vanuit die perspektief van die persoon wat tot sondebok gemaak is en wat sy onskuld bevestig. Dit het die ontmaskering van kulture wat op geweld gebaseer is, tot gevolg. In dié verband daag die evangelies die mens uit om in navolging van Jesus geweld af te sweer, tensy ons onsself wil vernietig. Ek probeer in die preekvoorstel vanuit dié perspektief na Openbaring 5 kyk.

Preekvoorstel

Dan Brown het met sy topverkoper The Da Vinci Code die wêreld behoorlik aan die gons gehad. Die soeke na die “heilige graal” en die feit dat dit uiteindelik in 'n persoon (Maria Magdalena) opgesluit is en nie in 'n nagmaalsbeker nie, die manier waarop dié soektog plaasgevind  het, die ongelooflike kundigheid wat nodig was vir die ontleding van kodes en nog vele meer is eenvoudig verstommende leesstof. Jy kan nie die boek neersit as jy dit eers begin lees het nie.

Selfs die filmwêreld is daardeur aangegryp en het dit as 'n vollengtefilm lank laat draai. Intussen moes Brown bontstaan om aanklagte van plagiaat verkeerd te bewys. Hy het voorwaar 'n opwindende paar jaar agter die rug, met roem en rykdom wat afgewissel is met hofsake en aanklagte. 'n Intrige op sigself.

Een van die lyne wat Brown in sy boek ontwikkel, het te make met die rol wat die kerk, by name die vroeë kerk, gespeel het deur die waarheid oor Jesus en sy verhoudings met veral vrou(e) te verdraai. Hoe het dit alles gebeur? Brown maak sy lesers wys dat dit eintlik alles die skuld van keiser Konstantyn was. Hy was die Romeinse keiser wat, nadat hy aan die begin van die vierde eeu tot die Christelike geloof bekeer is, glo die Bybel laat herskryf het om die beeld van 'n goddelike, ongetroude Jesus te skep ten einde sy eie politieke belange te bevorder. Verder betrek Brown die geheime Roomse organisasie Opus Dei, wat vandag nog bestaan, wat met vreemde en gewelddadige rituele op hul eie manier bydra tot die sinistere wêreld van geheime inligting wat net 'n uitverkore deel van kennis dra en selfs met geweld verdedig moet word.

Onderliggend aan bogenoemde is 'n subtiele beskuldiging van die “gewelddadige manier” waarop die kerk met die waarheid omgegaan en in die proses selfs mense se lewe vernietig het. Uit die aard van die saak uiters aanvegbare stellings, natuurlik in fiksievorm.  Daarom dat hy as fiksieskrywer met die waarheid kan omgaan soos dit hom pas. Maar wat Brown wel doen, is om sy vinger te lê op die noue band tussen godsdiens en geweld.

Vanuit dié perspektief van “godsdiens en geweld” wil ek na ons perikoop kyk. As ons 'n oomblik daaroor nadink, besef jy dat die kruisiging van Jesus inderdaad 'n gewelddadige gebeurtenis was. Jesus is deur die Romeine en die Jode beskou as iemand wat moeilikheid gemaak het en dan ook die regverdige straf hiervoor moes ontvang. Maar dit was juis dié gewelddadige marteling aan 'n kruis wat God se verhouding met die wêreld verander het. Dit was inderdaad, in die woorde van Paulus (Hand 26:26) nie “iets wat iewers in 'n hoekie” plaasgevind het nie. 

Daarom kon God se verhouding met sy skepping nooit weer dieselfde wees nie. Die “Lam wat geslag is” raak die middel waardeur die afstand tussen hemel en aarde oorbrug is. Die een wat doodgemaak is, is nou lewend en deel God se troon. Die mens se ervaring van lewe en sterwe word nou deur God opgeneem, selfs in die hemel ingeneem. 'n Menslike wese deel nou die intimiteit van God se troon (vgl Joh 1:18 waar die Logos in die boesem van die Vader is).

Wat ons in Openbaring 5 lees, is die transformasie van die hemel wat deur dié Lam se rol plaasvind. Dit geskied nie deur geweld nie, maar deur lofprysing en aanbidding. Die “verowering” van die hemel deur die dood van die Lam is deel van God se geheim. Maar hierdie ope geheim is terselfdertyd die kwalifikasie vir nabyheid en intimiteit met God. Die karakter van God word dus daarin geopenbaar dat God nie sy eie Seun gespaar het nie, maar ter wille van ons oorgelewer het (Rom 8:32). Dít is die identiteit van die ware Koning wat heers oor alle heersers op aarde. En hierdie heerskappy kom juis nie deur geweld of wapens of deur die uitbuiting van die mens en die bewoners van die aarde nie. Nee, dit geskied deur die kosbare getuienis van gelowiges aangaande dié Lam (vgl Fil 2:5 ev).

Indien dit nou dié geslagte Lam is wat die aanbidding van die hemelse wesens oproep, ontstaan die vraag na wat die karakter behoort te wees van 'n leefstyl wat vir God aanvaarbaar is. Is dit nie dalk dié van die magtige vermaaklikheidswêreld waar die aandag op die bekendes, die idole en die sterre val nie? Hulle wat weet hoe die sisteem werk en dit tot hulle voordeel kan gebruik? Hulle wat die verbruikerskultuur van binne uit verstaan en nie skroom om dit met geweld tot diens te maak nie? 'n Benadering waarin ons hoor “dog eats dog”. 

Volgens Openbaring 5 is dit ongelukkig nié die aanhangers van dié tipe lewenstyl aan wie die toekomstige tyd en die seën beloof word nie, maar hulle wat juis die slagoffers van so 'n sisteem is net soos die Lam die slagoffer van 'n bose sisteem was.

Dit is duidelik dat Openbaring 5 ons oproep tot 'n nuwe en ander verstaan van die kultuur en betekenis van sukses en die gebruik van mag en geweld om dit te bevorder. Maar hierdie nuwe manier van kyk en verstaan is nie so eenvoudig in 'n wêreld wat uitgedaag word om te konformeer met 'n kultuur van selfverryking, selfbevrediging en self-verheerliking nie. Hierdie soort kultuur word in Openbaring beskryf as Babilon.

'n Lewenstyl van selfopoffering, swakheid en kwesbaarheid is egter die lewenstyl wat vir God aanvaarbaar is, op grond van die verhaal van die Lam wat geslag is. Beteken dit nou dat gelowiges passief moet wees? Moet leef met 'n “God's water oor God's akker”-benadering? Nee, gewis nie. Die skrywer van Openbaring is nie 'n passiewe toeskouer nie, maar 'n gehoorsame dienskneg aan die Goddelike wil. Hy tree daarom as sekretaris op om dit ook alles te boekstaaf. Nou sê Openbaring 5:4 dat hy aan die huil is, wat as “radikale kritiek” op wat hy beleef, verstaan kan word. Hy is besig om met sy volle lewe aan dié gebeure deel te neem. Deur te huil, daag hy die status quo uit.

Juis hierdie visie van die geslagte Lam wat saam met God op die troon is, herinner hom daaraan dat 'n ander verhaal moontlik is. 'n Verhaal waarin die kant van die slagoffer geneem word. In die dominante verhaal van die samelewing word die slagoffers beskou as moeilikheidmakers, ondermynende karakters. Dit is hier waar die evangelie, ook die skrywer van Openbaring, aan die kant van die onskuldige slagoffer gaan staan. In dié verband ontbloot die evangelie die verdraaiings en skewe verhale wat ons vir en oor onsself vertel. Ook die geweld  wat ons gebruik om die status quo te probeer handhaaf.

Hierdie alternatiewe, geweldlose visie is die gevolg van die hemelse hof se aanbidding en lofprysing. Eers was dit aan Hom wat op die troon sit, maar die fokus het nou verskuif na die geslagte Lam van God. Die koor van stemme raak al hoe groter en sluit miljoene der miljoene engele in. Die engeleskaar is in konsentriese sirkels met hulle bewonderende en aanbiddende aandag op die sentrum gerig. Die engele se lied is `n eggo van die vier en twintig ouderlinge en die lewende wesens: lof aan die geslagte Lam aan wie nou elke denkbare akkolade toegebring word: “waardig, mag, rykdom, wysheid, sterkte, eer, heerlikheid en lof” (12).

Die sirkel raak ook al hoe groter, om nie net die vier en twintig ouderlinge, die lewende wesens en die engeleskaar in te sluit nie, maar elke lewende wese in die hele skepping: “alles in die hemel en op die aarde en onder die aarde en op die see, ja, alles wat daar is”. Soos wat hierdie asemrowende openingstoneel sy einde nader, word ons voorberei vir die volgende toneel waarin die Lam die sewe seëls breek (hfst 6). Die hele hoofstuk bou dus op na hierdie klimaks van lofbetuiging – eers aan Hom wat op die troon sit (die Skepper) en dan aan die geslagte Lam (die verlosser). So word ons aandag op die twee sentrale figure in hierdie visie gevestig: God en die Lam. As finale teken (liturgiese konklusie) sê die vier lewende wesens: “Amen” en die vier en twintig ouderlinge buig neer. In aanbidding en sonder geweld.

